
1ҚАЗАҚ КІСІ ЕСІМДЕРІ: ОТБАСЫ ЖӘНЕ ДЕМОГРАФИЯ 

 
Аңдатпа. Мақалада қазақ кісі есімдерінің зерттелуіне шолу жасалады. 
Антропонимжасамда әлеуметтік-демографиялық факторлар маңызды рөл 
атқарады, мұны анықтау үшін отбасы мүшелерінің есімдері талданған. Антропоним 
ономастиканың бір түрі ретінде көптеген ғылымдармен тығыз байланысты. Осы 
тұрғыдан алғанда қоғамда (отбасында) өмір сүретін жеке тұлғалардың есімі 
уәжіндегі әлеуметтік-демографиялық факторлар тұрғысынан антропонимжасамда 
жеке ұлттың танымын, дәстүрін, салтын айқындайды. Біздің зерттеуіміз қазақ 
антропонимдерінің қоғам мен әлеуметтік-демографиялық себептердің кісі 
есімдерде айқындалуы мен олардың уәжідерін ашуға бағытталған. 
Мақаланың мақсаты – қоғамда, отбасында маңызы бар ерекшеліктерді 
таптастыратын және тұлғаны жекелейтін кісі есімдерін айқындау, олардың 
уәжінде сақталған әлеуметтік-демографиялық төлсипаттары бойынша таптастыру, 
психологиялық уәждерін анықтау, бір отбасы мүшелері есімдерінің ұйқастық 
заңдылықтарын табу, оларға талдау жүргізу, ғылыми негіздемесін әзірлеу, жүйелеу. 
Зерттеу әдістері: статистикалық әдіс, салыстырмалы-салғастырмалы, 
этимологиялық талдау, компоненттік (семантикалық) талдау. 
Зерттеу жұмысы лексика-семантикалық, когнитивтік бағытта орындалған. 
Антропонимдердің әлеуметтік-демографиялық ерекшеліктері бір отбасы 
мүшелері есімдерін талдағанда анық байқалады. 
Мақаланың практикалық маңыздылығына оның негізгі нәтижелерін лексикология, 
ономастика, лингвомәдениеттану, әлеуметтік лингвистика тәрізді теориялық 
курстарда, сондай-ақ қазақ тілін оқыту парктикасы үшін семинарларда қолдануға 
болатыны жатады. 
Түйін сөздер: кісі есімдері, демография, қоғам, уәж, таптастыру. 

 
Кіріспе. Жалпы адамзат қоршаған ортаны, болып жатқан оқиғаларды, құбылыстарды 

бақылап, оған атау тағып зерттеуде, дегенмен де ең басты нысан – ол адамның өзі. Қоғамда 
қорғау, жекелеу, тілеу т.б. мақсатта кісі есімдері қалыптасады. Кісі есімдерінің қалыптасу 
тарихы, дамуы, толығуы, ұлттық код ретінде ақпарат ашуы т.б. мәселелер зерделенуде. 
Демография мәселесі ұлттық антропонимияда айқын байқалады. Оның бірнеше себебін 
анықтап, мысалдармен дәйектеуге болады. Ұлттық антропонимия о бастан көпшілік 
назарын аударып, зерттеу нысанына айналған. Ғалымдар кісі есімдерінің шығу тегін, 
уәжін, фонетикалық тұстары және парадигматикасы мен синтагматикасын ашу сияқты 

мәселелерімен айналысып қана қоймай, сонымен бірге ұлттың мәдениеті мен тарихын 
айқындайтын тілдік бірлік ретінде қызығушылық тудырған. Антропонимдер тек 
ғалымдардың ғана емес, көпшіліктің де қызығушылығын тудырады, себебі сәбиі дүниеге 
келгенде ат беру, оның сәнді, жағымды болуы сияқты тұстары да назар аударуда. 

Зерттеудің өзектілігі қазақ халқының кісі есімдерінде мәдениет, наным-сенімі, танымы 
негізінде қазіргі көп айтылып жүрген демография мәселесінің де сипатталуымен, ұлттық 
антропонимия негізінде тұтас қоғам екендігін суреттеумен де анықталады. Осы уақытқа 
дейін қазақ халқының өкілі екендігін анықтайтын тарихи жәдігер ретінде бізге жеткен 
қазақ кісі есімдерінің тарихын, уәжін, шығу тегі мен қоғамдағы маңызын анықтау, қазақ 
ұлтының дамуына қажетті ақпаратты жинау аса маңызды. 

Мақаланың мақсаты – қоғамдағы құбылыстар, әлеуметтік-демографиялық 
мәселелердің антропонимжасамда көрінісін айқындау мен антропонимдердегі қазақ 
халқының танымын, тұтынушылық сұранысын, ішкі түйсігін ашу. Осы мақсатқа жету 
үшін келесі міндеттер қойылады: отбасы мүшелерінің есімдерін жинау; оларға іріктеу 
жасау; онимдік бірлік ретіндегі жекелеуші қызметін семантикасын ашу негізінде 
анықтау; тілдік қорда бар бірліктер негізінде жасалған екіншілік атау ретіндегі қызметін 
айқындау; антропонимжасамдағы ерекшеліктерін анықтау арқылы антроопонегіздерге 
талдау жүргізу; кісі есімі мағынасын ашу арқылы әлеуметтік-демографиялық факторды 
айқындау. 

Зерттеу нысаны – отбасы мүшелеріне берілген антропонимдік бірліктер. Зерттеудің 
пәні – қазақ антропонимдік құрылымдағы антропонегіздердің кісі есімдерін қалыптастыру 
тетіктері. 

Зерттеудің әдіснамалық негізін әлеуметтік лингвистика, антропонимжасам, 
семантикалық тұжырым құрайды. Зерттеудің теориялық маңыздылығы – антропонимияны 
зерттеуде лексика-семантикалық талдауды дамыту, антропонимжасамда әлеуметтік-
демографиялық фактордың маңыздылығын нақтылау. Практикалық маңыздылығы 
алынған нәтижелерді антропонимжасам практикасында қолдану, атропонегіздерді талдау 
бойынша ғылыми лексиканы әзірлеу, ғылым тілін оқытуды жетілдіру мүмкіндігімен 
анықталады. 

Тарихи жәдігер ретінде ат (кісі есімі) беруші қоғамның таным-талғамынан, 
қолданылған тілі бойынша ақпарат беретін тілдік бірлік – антропонимдер. Болашақта 
осы тектес зерттеулердің нәтижелері әр кісі есімінің өңірлерде таралу жиілігі, оның себебі, 
прецедентті есімдер антропонимдерді жасаушы және оны тұтынушы қоғамның талғамын 
ашуда маңызды болмақ. 

Әдістеме және зерттеу әдістері. Зерттеуді жүргізу мақсатында атаудың ғылыми 
анықтамасын ашу үшін антропонимдік сөздіктерге, түсіндірме сөздіктерге, тарихи 
дереккөздерге, ал халық санасындағы ассоциативті танымды айқындау мақсатында көркем 
шығармаларына жүгіндік. 

Қазіргі тіл білімінде кісі есімдерін, жинап, лексика-семантикалық таптастыру 
жүргізіп, когнитивтік, құрылымдық тұрғыдан зерттеген ғалымдар баршылық. Зерттеген 
ғалымдардың еңбектерінде антропонимдердің шығу тегі, субстраттары анықталған 
(Т.Жанұзақ), т.б.), қазақ тіліне енген өзге тілді антропонимдерді қарастырылған (араб текті 
кісі есімдері – Н.Д.Оңдасынов), қазақ антропонимінің жасалуы зерттелген (Б.Әбдуәлиұлы) 
т.б. 

Антропонимдердің шығу, пайда болу тарихы айқындап, антропонимдердің 
жасалу жолдарын, антропонимдердің жазылуы мен транскрипциясын зерттеу [1, 7]. 
Бұл кісі есімдерін диахрондық тұрғыдан зерттеп, субстраттық қабаттарын анықтауға 
әрі қолданбалы тұстарын айқындап, антропонимияны өзара байланысты бірліктердің 
иерархиялық ұйымдастырылған жиынтығы ретінде қарастыруға мүмкіндік береді. 

Антропоним ұғымын және оның негізгі сипаттамаларын қарастырып, ағылшын 
тілін меңгерудің түрлі лингвистикалық тақырыптары бойынша тапсырмаларын, ғылыми 
жобаларды жасау үшін антропонимдерді ең маңызды лингвистикалық ресурстардың бірі 

ретінде зерттеу [2, 4] антропонегіздердің жұмсалымдық типтерін анықтап, қолданбалы 
маңызын айқындауға жол ашады. 

«Антропонимжасамдық мағынаны екі топқа: жалпы есімдердің негізінде қалыптасқан 
антропонимжасамға тән лексикалық мағына және атауыштық қызметіне негізделіп, жеке 
адамның қызметтері мен өмірдегі қоғамдық мәртебесі т.б. сай қалыптасқан әлеуметтік 
мағына» [3, 101] деп бөліп қарастыру антропонимиялық бірліктердің екіншілік атау 
нәтижесі екендігін аңғартады. 

Ағылшын антропонимдерінің әлеуметтік салада қолданылуын, антропонимдік 
формулаларын, антропонимдердің сигналдарын, сондай-ақ, антропонимдердің 
этимологиясын орыс және басқа тілдермен салыстырмалы талдау нәтижесінде пайда 
болған кейбір зерттеулерді талқылау [4, 19] жалпы антропонимия саласындағы соңғы 
кездері жасалып жатқан зерттеулерге шолу жүргізудің маңыздылығын айқындайды. 

«Антропонимдер тілдік бірлік ретінде жалпы халықтық қордан арнасын кеңейтіп, 
тіліміздің ішкі заңына сәйкес дамиды» деген пікір білдіре отырып, «қазақ есімдерінің көбі 
халқымыздың о бастан қазірге дейінгі мәдени-тарихи өмірімізді көрсетеді» [5, 1], – деп 
санайды. 

Қазақ дүниетанымындағы ең көне, ежелгі мифоантропонимдердің бірі – Алаш (Алаша) 
хан есіміне тоқталып, «Алаш» антропонимикалық концептісінің құрылымы өте кең әрі 
терең, этномәдени мазмұны диахронды, көп қабатты когнитивтік-ментальді құрылым» 
екеніне дәлелді фактілерді келтіре, ғалымдардың зерттеулерін салыстыра отырып, көз 
жеткізу [6, 1] антропонимиялық бірліктерді когнитивтік тұрғыдан зерттеп, атау жасаушы 
халық танымының әлемнің антропонимиялық бейнесін анықтаудағы рөлін айқындайды. 

XVIII ғасыр орыс әдебиетіндегі трагедия мен ода жанрында кісі есімдерінің семантикасы 
мен бір тұлғаны жоғары көтерудегі қоғамдық сананы анықтау [7, 5] поэтикалық 
антропонимдердің қоғамдағы салмақ үлесін, олардың қоғамдық санаға әсерін айқындауда 
маңызды. 

Антропонимдердің сөзжасамдық тәсілдерін, «кісі есімдерінің зат есім, сын есім, сан 
есім, етістік тұлғалы болып, кісі атауларының көпқырлылығы мен грамматикалық тұрғыдан 
әртүрлілігін анықтап, антропонимдер туынды сөздер ретінде сөзжасам заңдылықтарына 
бағынып, сөзжасам жүйесінде маңызды орын алатынын» ашу [8, 9] антропонимжасамдық 
қосымшалардың ерекшеліктерін айқындауға мүмкіндік береді. 

«Кісі есімін беру процесі дүниеге келу жағдайлары, әлеуметтік оқиғалар, 
дәстүрдің әсері, прогресс, табыс не сәтсіздік, дүниеге келген сәбидің отбасындағы орны, 
топтық бірегейлену, әлеуметтік шоғырлану, тәртіпсіздік не апат т.б. сияқты бірнеше 
экстралингвистикалық факторларға байланысты. Бұл антропонимдер әлеуметтік-мәдени 
қызметтер әсер ететін тұтас грамматикалық-семантикалық интерфейске неліктен ие 
екендігін түсіндіреді» [9, 63]. 

Қарастырылып отырған материалдар талдауы лингвистикалық әдістер мен тәсілдер 
кешенінде жүзеге асады. Ең алдымен, жиналған фактілерді жүйелеу әрі логикалық 
тұрғыдан түсіну, осыған байланысты нақты заңдылықтарын айқындау мақсатында 
дескриптивті әдіс қолданылды. Екіншіден, кісі есімінің сыртындағы ұғымды анықтау 
мақсатында таптастыру әдісі қолданылды. Үшіншіден, зерттеудің прагматикалық бағыты 
адамның таным қызметінің өнімі ретіндегі жұмсалымды-прагматикалық талдауды 
пайдалануды қарастырған. 

Зерттеудің негізгі әдістері: 
 кісі есімі сыртындағы экстралингвистикалық факторларды айқындау мақсатында 

алдын ала сауалнама жүргізу; 
 антропонегіздердің мағынасын анықтауға мүмкіндік беретін семантикалық талдау; 
 кісі есімдерінің қалыптасу заңдылықтарын анықтауға мүмкіндік беретін 

құрылымдық талдау; 
 антропонимдерді жиынтық ретінде қарастыруға мүмкіндік беретін леғксика-

семантикалық таптастыру. 

Зерттеу материалы антропонимдік сөздіктерден, сауаланама нәтижесінде алынған 
ақпараттардан, ғылыми еңбектер мен ғылыми мәтіндерден жаппай іріктеу арқылы 
жинақталған антропонимиялық бірліктер болады. 

Алдағы уақытта антропонимдер диахрондық тұрғыдан жан-жақты зерттеліп, 
антропонимдердің ұлттық корпусы жасалады деп болжауға болады. Оның қай кезеңде 
қай кісі есімі өзекті болған, оның себептерін айқындау арқылы сол кезеңдегі қоғамдық 
өзгеріс ерекшеліктерін анықтауға мүмкіндік болады. 

Талқылау мен бақылау. Кісі есімін беру түрлі халықтарда ұқсас, себебі адамды жекелеу 
қызметі тұрады. А.Гафуров о баста тайпа көсемі бір адамға қарата сөйлеу үшін жекелеу 
мәнде «тұтас сөйлемдерді қолдануы мүмкін, мәселен, жылан шағып алғанның баласы, 
ұзынтұра, жирен шашты» [10, 3] деген сияқты пікірді келтіреді, бір сөзден не сөйлемнен 
тұрсын мұнда кісіні жекелеу қызметі айқын байқалады. Жалпы антропонимжасам 
мәселелері өте қызықты, себебі онда болашақ, тілек, үміт, өмірлік тәжірибе т.б. сияқты 
экстралингвистикалық факторлар жатады. 

Отбасы әлеуметтану, психология, педагогика сияқты т.б. бірнеше ғылымның зерттеу 
нысанына айналған. Отбасы мүшелерінің есімдерін анропонимжасам тұрғысынан зерттеу 
мәселесі өзекті, себебі антропоөзектік парадигма тұрғысынан қоршаған ортаны ұғынуда, 
қабылдауда зерттеу нысаны – адам десек, адамның өзін танудағы басты мәселе – өмір 
бойы алып жүрер оның есімі. Бір жағынан кісі есімі оны өзге отбасы (қоғам) мүшелерінен 
жекелейді, екіншіден, ол оның болашағын айқындайды (тілек, үміт, қорғау т.б.), үшіншіден, 
оны сол ұлт өкілі ретінде айқындайды, төртіншіден, отбасындағы жағдайлардан (тек қыз 
баланың дүниеге келуі) т.б. ақпарат береді. Адамның бірегейленуі – күрделі әрі ол бір 
уақытта адамның ерекше екендігін және басқалармен ұқсастығын анықтайтын парадоксті 
құбылыс [11, 14]. Кісі есімдері біздің өмірімізде маңызды жекелеуші рөл атқарады, 
себебі менталды түрде адамдарды ерекше елестетуге, тікесінен атын атап соларға қарата 
сөйлеуге, жеке тұлға ретінде олардың маңыздылығын айқындауға мүмкіндік береді 
[12, 370]. Осы тұрғыдан алғанда кісі есімдері лингвистикалық әмбебап болып есептеледі, 
себебі ат беру дәстүрі әр елде әртүрлі болғанымен, олар барлық тілдер мен мәдениетте 
кездеседі [13, 254]. Кісі есімдері адамдарды жекелеуден бөлек, оларды қоғамда біріктіреді. 
Адамдарға телінетін есімдері олардың қоғам, дін, тайпа, өмірлік кезең т.б. тұрғысынан 
маңызды бірегейлендіру аспектілерінен көрініс береді. 

Ғалымдардың пікірінше, «кісі есімдері бойынша ұлтты анықтау маркетинг, 
демографиялық және генеалогиялық зерттеулерде қолданбалы мәнге ие. Дәстүрлі 
нейрондық моделдер нақты міндеттерді анықтауға бағытталған мәліметтер негізінде 
кісі есімдері мен ұлттар арасындағы статистикалық сәйкестік бойынша анықталады 
[14, 46]. 

Бір отбасы ішінде кісі есімін беру аса бір талғамды, сол отбасыға телуді білдіруі мүмкін. 
Қазіргі кезде бір отбасы кісі есімдерін келесіндей таптастыруға болады: 

1) антропонегіз бойынша ұйқастық: 
а) -бек/-бай/-жан/ -хан/-нұр т.б. компоненттерінің қолданысы: ағайындылар: 

Бақытжан – Бауыржан; Шерхан – Асылхан; Ернұр – Арнұр; Нұрлан – Нұржан; әкесі – 
Құрманбай, баласы – Дүйсенбай т.б.; 

ә) -берді компонентінің қолданысы: атасының есімі Иманберді – немерелерінің есімі 
Егенберді, Иенберді т.б.; 

б) -наз: ағалы-қарындасты: Назар, Назым; 
2) қосымшалар/дыбыстық негізінде ұйқастық: 
а) -ас: ағайындылар: Мирас, Жалғас; 
ә) -ина: әпкелі-сіңлілі: Амина, Алина; 
б) -ар: ағайындылар: Заңғар, Назар; 
3) мағыналық негізіндегі ұйқастық: 
а) кейіпкер есімдерін егіз/егіз емес әпкелі-сіңлілерге беру: Айман-Шолпан; 
ә) антропонегіздердің орнын ауыстыру арқылы әпкелі-сіңлілерге беру: Айару, Аруай; 

б) аспан нысандарын үш әпкелі-сіңліге беру, яғни космоантропонегіздері: Ай, 
Жұлдыз, Венера (бұл есімдерді отбасында әкесі қыздарына беру арқылы тұтас космоәлемді 
түйіндеген: тылсым, сұлулық, шапақ т.б.); 

в) -ай компоненті бойынша әріптік ұйқастық (әкесі мен баласына тағылған, мұнда 
баласының егізі – Айман, яғни егізі – қыз бала, ал оның есімін егіз емес әпкесі – Шолпанға 
ұқсатып қойған): әкесі – Жайлыбай, баласы – Абылай (егіздің сыңары); 

г) бір есім дублеттерін әпкелі-сіңлілерге беру: Әлия – Ғалия. 
Отбасы мүшелері отбасы болашағын жалғастырушы элемент ретінде сол отбасыға 

(басында тұрған атасы-немересі қатынасы) телу мақсатында есімдерінде ұйқастық болады. 
Сондықтан бұл құбылысты бір отбасының «өмірлік циклі» десек те болады. 

Демографиялық тұрғыдан отбасы – халық санын өсірудің бірден бір шарты. 
Демографияда зерттелетін отбасындағы өсу не кему мәселесі қазақ антропонимдерінде 
анық байқалады. Сонымен бірге, демографияда «репродуктивті уәжді» ғалымдар үшке 
бөледі: экономикалық, әлеуметтік, психологиялық [15, 44]. Психологиялық уәж тұрғысынан 
ұлды болу тілегі қазақ халқында басты мәселе болғандықтан антропонимжасамда анық 
байқалады. 

Отбасындағы тілек, үміт, отбасының болашағы сияқты маңызды мәселелер 
антропонимдерде көрініс табады. 

Демографияға қатысты кісі есімдерін келесіндей таптастыруға болады: 
1) мағыналық уәж: 
а) бір отбасында ұл бала емес тек қыз баланың дүниеге келуіне байланысты тағылған 

есімдер: Жаңыл, Қызыдықой, Ұлбосын, Ұлғанша, Ұлдана, Ұлданай, Ұлдархан, Ұлжалғас, 
Ұлжібек, Ұлсерік, Ұлтай, Ұлту, Ұлтуар, Ұлыш т.б.; 

ә) «антропонимжасамдық өзгерістермен жасалған сұраулық мәнді» кісі есімі: Ұлмекен 
т.б.; 

б) бала өлімін тоқтату мәніндегі есімдер: Төлеген, Тоқтамыс, Тоқтасын, Сақтаған, 
Сатыбалды т.б.; 

г) «тұмар», яғни тіл-көзден, жын-періден қорғау кісі есімі: Итбай, Тұмар, Тезекбай, 
Жаманбала, Жаманқұл, Итемген т.б. 

Нәтижелер. Кісі есімдерін зерттеудің ұзақ тарихы бар, яғни зерттеушілер 
бірегейлендіру мен кісі есімдерін қолдану [16, 33], кісі есімдерінің аудармасы [17, 1715] 
кісі есімдерінің транслитерациясы [18, 18] бойынша зерттеулер жүргізген. Сонымен 
бірге ғалымдар медиа- және ғылыми контентті талдау үшін әлеуметтік-демографиялық 
ерекшелік тән кісі есімдерін де зерттеу нысаны ретінде қолданған [19, 33]. 

Кісі есімдерін әлеуметтік-демографиялық ерекшеліктерімен байланыстырудың 
әдістемелік негіздемесі мен этикалық тұстарын қарастыру антропонимдерді толыққанды 
зерттеуге мүмкіндік береді [20, 14]. 

Кесте 1 – Бір отбасындағы ұйқас кісі есімдері 
 

антропоним уәж есіміне қанағаттануы (алдын ала 
жүргізген сауалнама бойынша; 
максималды10 балл) 

Нұрбек – Асылбек 
(ағалы-інілі); Нұржан 
(әкесінің інісі) – Біржан 

антропонегіз бойынша 
ұйқастық 

-бек негізді есімдерді ескірген деп 
есептейді (4 балл); қатарластарды 
ұйқастырғанды жөн санайды (5 балл). 

Амина – Алина; Зарина 
–Аделина 

қосымшалар/дыбыстық 
негізінде ұйқастық: 

-ина қосымшалы есімдерді заманауи 
санайды (9 балл). 

Таңшолпан – Венера 
(әпкелі-сіңлілі); Айман-
Шолпан (әпкелі-сіңлілі) 

мағыналық негізіндегі 
ұйқастық: 

Аудармалы бір есімді екі адамға 
беруді жөн көрмейді (2 балл); 
шығарма кейіпкері есімдері қазіргі 
кезде кішкене ескірген деп санайды (8 
балл). 

Бұрынғы кезд ата-аналар балаларының амандығы, бай болуы сияқты әлеуметтік 
маңызды мәселелерді ат беруде ескерсе, қазіргі кезде сол антропонимнің иесі болашақта 
мазаққа айналмайтын, сәнді, заманауи, қоғамда орын алған маңызды факторларға 
қатысты есімдерді беруге тырысады, дегенмен де қазірдің өзінде де бір отбасы мүшелері 
екендігін анықтайтын кісі есімдері де жетерлік әрі қазақы талғам мен санаға сай келетінін 
қарастырылған материалдар негізінде анықтадық. 

Кесте 2 – Демографияға қатысты кісі есімдері 

 

антропоним уәж есіміне қанағаттануы (алдын ала 
жүргізген сауалнама бойынша; 
максималды10 балл) 

мағыналық 

Ұлту, Ұлдана, Ұлбосын т.б. бір отбасында тек қыз 
баланың дүниеге келуі 

ата-ана уәжімен келіседі, бірақ 
ескірген есім санайды (6 балл). 

Ұлмекен сұраулық есім «күлкі келтіретін», ескірген есім 
санайды (2 балл) 

Төлеген, Сатыбалды т.б. бала өлімін тоқтату Төлеген есімін қорғау мәнде деп 
санамайды, «Қыз Жібек» фильмінің 
кейіпкерінің есімі ретінде қабылдайды, 
жалпы, ескірген есімдер қатарында 
деп санайды (7 балл) 

Тұмар, Жаманқұл т.б. «тұмар» есім Тұмар есімі әлі өзектілігін жоғалтқан 
жоқ, «әдемі», құлаққа жағымды 
есім санайды (9 балл); басқа есімдер 
ескірген, құлаққа жағымсыз деп 
қабылдайды (1 балл) 

Бұрынғы тұрмыс-тіршілік ырым-сенімді тудырып, бұл сенім кісі есімдерінде көрініс 
тапқан, яғни Ұлболсын, Ұлту сияқты есімдер, шын мәнінде «ұл шақырады» деген сенімнен 
туындаса, қазіргі техниканың, медицинаның дамыған заманында «ұлды дүниеге әкелуді 
жоспарлауға» болатын деңгейге жеткендіктен, Ұлту, Ұлболсын сияқты есімдер ескірген 
саналады. 

Қорытынды. Қазіргі кезде кісі есімдері лексика-семантикалық, құрылымдық, 
субстраттық қабат, когнитивтік т.б. тұрғыдан зерттелуде, бұл кісі есімдері екіншілік атау 
нәтижесі екендігін, олар бір және бірнеше негізді болатындығын, әр ұлттың танымын, 
сонымен бірге кісі есімдері әмбебап болғанымен, әр ұлттың салт-дәстүрі, наным-сенімі 
негізінде қалыптасатынын т.б. көрсететінін айқындайды. 

Қазіргі кезде адамдардың санасы ерекше талғамды талап ететіндіктен бұрынғы наным-
сенімнен гөрі сәнді, өзгелерден айрықша ерекше болуды қалайтындықтан, бір отбасы 
ішінде кісі есімдерін антроопонегіз бойынша, қосымшалар немесе дыбыстық, мағыналық 
негізінде ұйқастығын айқындауға болады, ал бұл отбасы мүшелерін бірегейлендіру және 
сол отбасыға телуді, ат берушінің ерекше талғамын көрсетеді. 

Ғалымдардың пікірінше, кісі есімдері ұлтты айқындайтын элемент саналады, сонымен 
бірге психологиялық уәж антропонимжасамда қазақ халқына тән ерекшелікті аңғартады. 
Отбасында мұрагерді армандау, бала өлімінің тоқтауын, дені сау баланы қалау сияқты кісі 
есімдеріне уәж боған экстралингвистикалық фактор демографияның халық санының өсуі 
сияқты маңызды мәселелерге меңзейді. 

Қазақ халқының дәстүрлі антропонимиялық жүйесінде баланың дүниеге келуі мен 
оның болашағына байланысты ата-ананың үміті ерекше орын алған. Отбасында мұрагерді 
армандау, көп балалы болуға ұмтылу, бұрынғы балалардың шетінеуіне байланысты 
келесі перзенттің аман-есен өсуін тілеу, дені сау, ғұмырлы балаға деген ниет сияқты 
психологиялық және әлеуметтік факторлар балаға қойылатын есімдерден көрініс тапқан. 



С.Қ. Иманберді, Б. Әбдуәлиұлы 

№ 3/2026 38 ВЕСТНИК Евразийского гуманитарного института 
BULLETIN of the Eurasian Humanities Institute 

 

 

Мұндай есімдер ата-ананың ішкі сезімі мен арманын ғана білдіріп қоймай, белгілі бір 
тарихи кезеңдегі халықтың тұрмыс-тіршілігі мен әлеуметтік жағдайынан да хабар береді. 
Мысалы, баланың өміршеңдігін, денсаулығын, ұзақ ғұмырын тілеу негізінде 
қалыптасқан антропонимдер халықтың бала тәрбиесіне, ұрпақ жалғастығына және 
отбасы тұрақтылығына деген көзқарасын танытады. Ал мұрагер күтуге байланысты 
қойылған есімдер қазақ қоғамындағы әулет жалғастығының маңызын көрсетеді. Демек, 
антропонимдер арқылы жеке адамның аты ғана емес, сол есім нің қалыптасуына 
негіз 
болған қоғамдық сана мен ұлттық дүниетаным да танылады. 

Осытұрғыданалғанда,кісіесімдеріндегіэкстралингвистикалықуәждердемографиялық 
үдерістермен де тығыз сабақтасады. Отбасындағы бала санының көбеюін қалау, ұрпақтың 
амандығын тілеу, өміршеңдік пен ұрпақ жалғастығына мән беру сияқты ұғымдар халық 
санының өсуі, отбасы құрылымы және демографиялық тұрақтылық мәселелерімен 
байланысты. Сондықтан қазақ антропонимдерін зерттеу тілдік құбылысты ғана емес, 
халықтың тарихи-әлеуметтік жағдайын, ұлттық психологиясын және демографиялық 
дүниетанымын тануға мүмкіндік береді. 

КАЗАХСКИЕ ЛИЧНЫЕ ИМЕНА: СЕМЬЯ И ДЕМОГРАФИЯ 

Аннотация. В статье рассматривается исследование казахских личных имен. В 
антропонимообразовании важную роль играют социально-демографические факторы, для 
определения этого был проведен анализ имен членов семьи. Антропоним, как вид ономастики, 
тесно связан со многими науками. В этом отношении социально-демографические факторы в 
имени индивидов, живущих в обществе (семье), определяют идентичность, традиции, обычаи 
конкретного народа в антропонимообразовании. 

Цель статьи – выявить личные имена, характеризующие значимые черты в обществе и семье 
и индивидуализирующие человека, классифицировать их по социально-демографическим 
характеристикам, сохранившимся в их именах, определить их психологические мотивы, найти 
закономерности сходства имен членов одной семьи, проанализировать их, разработать научное 
обоснование, систематизировать их. 

Методы исследования: статистический метод, сравнительно-сравнительный метод, 
этимологический анализ, компонентный (семантический) анализ. 

Исследование проводилось в лексико-семантическом, познавательном направлении. 
Социально-демографические особенности антропонимов отчетливо видны при анализе имен 
членов одной семьи. 

Практическая значимость статьи заключается в том, что ее основные результаты 
могут быть использованы в теоретических курсах, таких как лексикология, ономастика, 
лингвокультурология, социолингвистика, а также в семинарах по практике преподавания 
казахского языка. 

Ключевые слова: личные имена, демография, общество, мотивация, классификация. 

KAZAKH PERSONAL NAMES: FAMILY AND DEMOGRAPHICS 

Annotation. This article examines the study of Kazakh personal names. Socio-demographic 
factors play a significant role in the formation of anthroponyms. To determine this, an analysis of 
family names was conducted. Anthroponyms, as a form of onomastics, are closely linked to many 
disciplines. In this regard, socio-demographic factors in the names of individuals living in a society 
(family) determine the identity, traditions, and customs of a particular people in anthroponym 
formation. 

The purpose of this article is to identify personal names that characterize significant traits in 
society and family and individualize a person, classify them according to the socio-demographic 
characteristics preserved in their names, determine their psychological motivations, identify patterns 
of similarity between names of family members, analyze them, develop a scientific basis, and 
systematize them. 

Research methods: statistical method, comparative method, etymological analysis, component 
(semantic) analysis. 

The study was conducted in a lexical-semantic and cognitive direction. The socio-demographic 
characteristics of anthroponyms are clearly evident when analyzing the names of members of the 
same family. 

The practical significance of this article lies in the fact that its main results can be used in 
theoretical courses such as lexicology, onomastics, cultural linguistics, and sociolinguistics, as well as 
in seminars on the practical teaching of the Kazakh language. 

Keywords: personal names, demography, society, motivation, classification. 

